
Datasonic Kekal Di Bawah NexG,
Bekalan Kad Pengenalan Diteruskan

KUALA LUMPUR: NexG Bhd akan meneruskan rancangan pengembangan strategiknya
dalam pasaran domestik dan antarabangsa selepas kerajaan memutuskan untuk tidak

mengambil alih anak syarikat milik penuhnya, Datasonic Technologies Sdn Bhd (DTSB).

Keputusan itu sekali gus membolehkan DTSB meneruskan peranannya membekalkan
kad pengenalan berciri keselamatan tinggi negara, selain memastikan kesinambungan

perkhidmatan kepada rakyat kekal selamat dan boleh dipercayai.

NexG berkata perkara berkenaan dinyatakan menerusi kenyataan media Majlis
Keselamatan Negara, Jabatan Perdana Menteri pada Sabtu berkaitan keselamatan dan

kedaulatan identiti rakyat.

Dengan penerusan kontrak pengeluaran kad identiti mentah untuk Malaysia, syarikat
berkata ia kini boleh meneruskan rancangan pengembangan yang direncanakan

sebelum ini.

Perkembangan itu turut memberi ruang kepada NexG untuk memperluas jejaknya
sebagai syarikat teknologi maklumat berteknologi tinggi, selain mengukuhkan
kedudukannya sebagai antara pengeluar utama kad identiti berciri keselamatan tinggi di

Malaysia.

"NexG dan DTSB merakamkan penghargaan kepada Kerajaan MADANI atas keputusan
berkenaan serta keyakinan yang diberikan terhadap usaha berterusan DTSB dalam
membekalkan kad pengenalan keselamatan tinggi negara tanpa menjejaskan aspek

keselamatan," katanya.



Dalam kenyataan bersama itu, DTSB menegaskan komitmen sepenuhnya untuk
mengekalkan piawaian keselamatan, integriti dan kebolehpercayaan pada tahap tertinggi

dalam melaksanakan tanggungjawabnya.

"Komitmen berkenaan dibina berdasarkan rekod prestasi DTSB selama 27 tahun dalam

membekalkan kad pengenalan keselamatan tinggi negara.

"Rekod prestasi yang telah lama terbina itu turut disokong bakat tempatan
berpengalaman serta keupayaan dalaman syarikat.

"Gabungan pengalaman dan keupayaan berkenaan mencerminkan kemampuan NexG
untuk terus menyampaikan penyelesaian identiti kritikal secara selamat dan boleh

dipercayai," katanya.

NexG menegaskan syarikat akan terus melindungi keselamatan dan kedaulatan kad
pengenalan negara tanpa kompromi.

Pada masa sama, DTSB akan terus bekerjasama rapat dengan agensi kerajaan

berkaitan bagi mempertingkat ciri keselamatan kad pengenalan secara berterusan.

"Usaha itu akan dilaksanakan bagi memastikan identiti rakyat Malaysia kekal selamat
dan terlindung, selaras dengan keutamaan terhadap keselamatan serta kedaulatan

identiti rakyat.

"Keputusan kerajaan untuk tidak mengambil alih DTSB juga membolehkan NexG
memberi tumpuan kepada kesinambungan perkhidmatan yang sedang dilaksanakan,

selain meneruskan agenda pengembangan yang dirancang,” katanya.

Menurut syarikat, penerusan kontrak pengeluaran kad identiti mentah untuk Malaysia
memberi asas kepada NexG untuk bergerak ke hadapan dengan rancangan strategiknya

dalam pasaran domestik dan antarabangsa.



Pengalaman DTSB selama 27 tahun dalam bidang berkenaan, disokong kepakaran
bakat tempatan serta keupayaan dalaman, menjadi antara kekuatan NexG untuk terus

menawarkan penyelesaian identiti kritikal yang selamat dan boleh dipercayai.

NexG berkata keselamatan, integriti dan kebolehpercayaan akan terus menjadi asas

kepada pelaksanaan tanggungjawabnya dalam pengeluaran kad identiti negara.

Syarikat juga akan terus bekerjasama dengan agensi kerajaan berkaitan bagi
meningkatkan ciri keselamatan kad pengenalan secara berterusan, tanpa menjejaskan

keselamatan dan kedaulatan identiti rakyat.

Dengan kesinambungan kontrak itu, NexG kini boleh memberi tumpuan kepada dua
agenda utama, iaitu memastikan bekalan kad identiti negara terus dilaksanakan mengikut
piawaian keselamatan tinggi serta merealisasikan rancangan pengembangan

strategiknya di dalam dan luar negara.



